
Varðar: Umsögn Slökkviliðs höfuðborgarsvæðisins bs. um 183. mál allsherjar- og 
menntamálanefndar Alþingis - frumvarp til laga um vopn, sprengiefni og skotelda.

Vísað er til tölvupósts frá nefndasviði Alþingis til Slökkviliðs höfuðborgarsvæðisins bs. (hér 
eftir nefnt „slökkviliðið") sem barst 30. október 2012 þar sem óskað er eftir umsögn 
slökkviliðsins um frumvarp til laga um vopn, sprengiefni og skotelda.

I. Almennt um afstöðu slökkviliðsins til frumvarpsins.

Slökkvilið höfuðborgarsvæðisins fagnar því að til stendur að leggja fram umrætt frumvarp til 
meðferðar og samþykktar Alþingis, en frumvarpið, verði það að lögum, er að mati 
slökkviliðsins til þess fallið að skerpa þá laga- og regluumgjörð sem um umrædda málaflokka 
gilda og veita þeim eftirlitsaðilum sem starfa undir lögunum skýrari og virkari heimildir til 
eftirlits og eftirfylgni með þeim ákvæðum sem þau hafa að geyma. Einnig er það til góðs að 
fest er frekar í sessi aðkoma liðsins að leyfisveitingum með kröfum um skoðun og umsögn 
slökkviliðs áður en leyfi eru veitt.

Að mati slökkviliðsins er heilt yfir um ágæt drög að frumvarpi að ræða sem hér hefur verið 
lagt fram til umsagnar, þar sem gott skipulag er á framsetningu og kaflaskiptingu efnisflokka. 
Slökkviliðið hefur þó athugasemdir og ábendingar varðandi lagatexta nokkurra ákvæða sem 
óskað er eftir að verði teknar til skoðunar. Lúta athugasemdir aðallega að samræmingu 
ákvæða laganna um aðkomu slökkviliðs og ósk um að skýrar verði kveðið á um hvaða aðila 
beri að leita eftir umsögn slökkviliðs og á hvaða formi slík umsögn skuli veitt. Þá fer 
slökkviliðið fram á að veitt verði skýr heimild fyrir slökkvilið til að taka hóflegt gjald vegna 
skoðunar og umsýslu vegna útgáfu umsagna á grundvelli laganna.

II. Athugasemdir við einstaka greinar.

Um 4. gr., 9. ar., 13. ar.

Hér er kveðið á um að leitað verði umsagnar slökkviliðsstjóra án þess að tekið sé fram í hvers 
höndum það að leita umsagnarinnar. Það er í raun jákvæð stefna, en að mati slökkviliðsins 
færi best á því að leyfisumsækjandi leitaði til slökkviliðs, sem væri liður í gagnaöflun hans 
fyrir leyfisumsókn, sbr. að aðilar afla sjálfirt.d. sakavottorðs. Umsögn slökkviliðs liggi þannig 
fyrir þegar lögreglustjóri tekur umsókn til meðferðar. Er því lagt til að setningunni : 
„Áður en leyfi skv. 1. mgr. er veitt skal leita umsagnar slökkviliðsstjóra." -  sem er að finna í 
öllum ofangreindum ákvæðum verði orðuð með eftirfarandi hætti:

„Áður en leyfi skv. 1. mgr. er veitt skal leyfisumsækjandi hafa lagt fram umsögn 
slökkviliðsstjóra."

Um 32. gr.
Að sama skapi er ástæða til að afla umsagnar slökkviliðs þegar veitt er leyfi til vörslu 
sprengiefnis. í setningunni: „Geyma skal sprengiefni í sérstakri sprengiefnageymslu sem 
samþykkt er af Mannvirkjastofnun..." ætti frekar að mæla fyrir um umsögn slökkviliðs, þar 
sem það er slökkviliðsstjóri sem sem veitir byggingarfulltrúa umsögn um byggingar og 
teikningar bygginga í sínu umdæmi. Hönnun sprengiefnageysmlu verði skv. byggingar- 
reglugerð og eftir leiðbeiningum sem Mannvirkjastofnun vinnur.

Þannig leggur slökkviliðið til að orðalag ákvæðisins muni hljóða með eftirfarandi hætti:

„Geyma skal sprengiefni í  sérstakri sprengiefnageymslu sem uppfyllir kröfur 
Mannvirkjastofnunar og tekin er út afslökkviliðsstjóra og..."

Um 38. gr.
í fimmtu málsgrein stendur „Öll sala á skoteldum til almennings er óheimil nema að fengnu 
söluleyfi og samþykki lögreglustjóra varðandi staðsetningu og aðstæður á sölustað."

Samkvæmt leiðbeiningum Mannvirkjastofnunar um sölustaði skotelda er það hlutverk 
slökkviliðs að taka út staðina og gefa lögreglustjóra umsögn áður en hann veitir leyfi. Einnig 
er kveðið á um þetta í reglugerð um skotelda nr. 952/2003. Þetta verklag er fast í sessi og 
hefur sýnt sig að skila góðum árangri. Því má spyrja hvort ekki sé rétt að taka þetta fram í 
lögunum. Mikilvægi þess að þessum forvarnarþætti sé vel fylgt eftir er sérlega mikið þegar 
um sölustaði á skoteldum er að ræða.

í þessa málgrein væri rétt að bæta við „og slökkviliðsstjóra" þannig að greinin hljómi á 
eftirfarandi hátt:

„Öll sala á skoteldum til almennings er óheimil nema að fengnu söluleyfi og samþykki 
lögreglustjóra og slökkviliðsstióra varðandi staðsetningu og aðstæður á sölustað."

Um 48. gr.
Svo sem rakið var í öðrum kafla umsagnar þessarar telur slökkviliðið rétt að frumvarpið hafi 
að geyma ákvæði sem heimilar slökkviliðsstjóra gjaldtöku fyrir þær umsagnir sem veittar eru 
vegna leyfisveitinga. Full ástæða hefur verið hingað til til að slökkvilið geti innheimt hóflegt 
gjald vegna veittra umsagna og þar sem frumvarp þetta felur í sér að enn fleiri verkefni eru 
fengin embætti slökkviliðsstjóra í hendur en hingað til hefur verið verður nauðsyn þessa enn 
brýnni en áður. Lagt er til að við 48. gr. bætist eftirfarandi texti:

„Slökkviliðsstjóra er heimilt að innheimta gjald af leyfisumsækjanda fyrir skoðanir og 
umsagnir sem framkvæmdar eru samkvæmt ákvæðum þessara laga f samræmi við 
gjaldskrá embættisins."

Til upplýsingar þá er gjaldskrá Slökkviliðs höfuðborgarsvæðisins bs. samþykkt af stjórn þess 
og aðildarsveitarfélögum og er birt í B-deild Stjórnartíðinda. Gildandi gjaldskrá er frá 17. 
febrúar 2012 og mælir fyrir um tímagjald fyrir vinnu starfsmanns að fjárhæð kr. 9.600. 
Almennt tekur vinna við veitta umsögn á bilinu 1-2 klst. eftir umfangi verkefnis, sem tekur 
mið af aðstæðum hverju sinni.

III. Rökstuðningur fyrir heimild til gjaldtöku vegna umsagna.

Á síðastliðnum árum hefur starf og umsýsla slökkviliðsins varðandi útgáfu umsagna vegna 
leyfisveitinga opinberra aðila verið sífellt stærri og mannaflafrekari þáttur í starfi 
slökkviliðsins. Er nú svo komið að vinna við slíkar umsagnir krefst að jafnaði um eins og hálfs 
til tveggja stöðugilda á ársgrundvelli. Þar sem ekki er um að ræða hluta af kjarnastarfsemi 
slökkviliðs, þ.e. viðbúnað við eldsvoðum og eldvarnaeftirlit eins og það er skilgreint í lögum 
um brunavarnir nr. 75/2000, er ekki gert ráð fyrir kostnaði við slíka vinnu í tekjustofni 
slökkviliða. Þar sem leyfisveitingin sjálf fer iðulega fram hjá lögreglustjóra eða öðrum 
opinberum aðila á vegum ríkisins, eru leyfisgjöld innheimt hjá þeim aðila eftir lögum um 
aukatekjur ríkissjóðs. Ekki er gert ráð fyrir að nokkur hluti þess leyfisgjalds renni til slökkviliðs 
til að standa straum af þeim kostnaði sem af hlýst.

Ákvæði umrædds lagafrumvarps mæla fyrir um úttekt slökkviliðs í þágu leyfisumsóknar 
einkaaðila vegna starfsemi þeirra og/eða atvinnurekstrar. Er því um að ræða sértækan 
kostnað sem eðlilegt geturtalist að þeir aðilar sem starfrækja tilgreinda starfsemi beri, í stað 
þess að kostnaður komi niður á slökkviliði eða sé greiddur af sveitarfélögum með auknum 
fjárframlögum, enda er um leyfisveitingu af hálfu ríkisins að ræða. Er það í samræmi við þá 
meginreglu sem víða er höfð í heiðri að sá skuli beri kostnað sem veldur.

Nauðsynlegt er að starfsemi slökkviliðs byggist á skýrum og ótvíræðum lagaákvæðum og að 
slökkvilið hafi óyggjandi heimildir til að innheimta kostnað sem til fellur í starfi þess umfram 
það sem ákvæði laga um brunavarnir kveða á um. Þetta er þarft til að viðhalda ímynd trausts 
og heiðarleika slökkviliðs með því að hægt verði að vísa til skýrra heimilda þegar til gjaldtöku 
kemur. Slökkviliðið leggur því til þær viðbætur sem fram koma í umfjöllun um 48. gr. 
frumvarpsins, sem finna má í ofangreindri umfjöllun um einstakargreinarfrumvarpsins.

Virðingarfyllst,

Jón Viðar Matthíasson 
Slökkviliðsstjóri

